
Ez du eskolara joan nahi 

Iraila hilabete zaila da heldu eta haurrentzat. Eskolara itzultzeak gorabeherak sor ditzake etxeko txikiengan 

JABIER AGIRRE 

Hilabete zaila izan ohi da iraila helduentzat, baina baita umeentzat ere. Izan ere, eskolara itzuli behar dute. Batzuk lehen aldiz joango dira eskolara. Bizimodu aldaketa horren ondorioz, gorabeherak izaten dituzte haur batzuek. Epe baten ondotik moldatzen ez badira, gainera, zertxobait larriagoa izan daiteke arazoa. 

Eskolan hastea edo udaren ondotik eskolara itzultzea oso garrantzitsua da haurrentzat. Eskolan ordu asko pasatuko dituzte, eta han bizitakoak haurren nortasuna markatuko du. Lehen aldiz eskolara joaten direnentzat aldaketa are handiagoa izaten da. Ordura arteko giroa eta familiaren babesa utzi, eta beste inguru batera egokitu beharko dute. Hori dela eta, normala da aurreneko egunetan leku berri hori gustuko ez izatea. Ez dute eskolara joan nahi, eta aitzakiak asmatzen dituzte gurasoek etxean geratzen utz diezaieten. Baina, leku berrira egokitu bezain laster, kontrako jarrera hori desagertu egingo da. Aro berri bat hastera doala konturatuko da eta gauza interesgarriak ikasi eta biziko dituela. 

Ume batzuek, ordea, zertxobait gehiago surfritzen dute. Kasu horietan, eskolara joatea fobia bihur daiteke. Egoera baten aurkako neurririk gabeko beldurrak dira fobiak. Objektiboki inolako arriskurik ez duten estimuluek eragiten dituzte fobia horiek, eta irrazionalak eta ilogikoak dira. Normala baino gehiago irauten dute, eta erabat aldrebesten dute umeen eguneroko bizimodua. 

Adituen iritziz, hauek dira eskolako fobiaren sintomak: sabeleko mina, goragaleak, gorakoak, beherakoak, buruko mina, zurbiltasuna eta ahultasuna. Sintomak goizean agertzen dira, eskolara joan aurretik, eta, normalean, eskola orduak baino lehenxeago amaitu edo desagertzen dira. Gainera asteburuetan eta jaiegunetan ez dira agertzen. 

3-4 urteko haurrek izaten dute batez ere fobia hori: baina, baita 11-12 urtekoek ere. Normalean, gehiago erasaten die mutikoei neskei baino. Haur txikietan bat-batean agertzen da, eta haur koskortuago eta nerabeetan, pixkanaka. 

ZEIN DA SINDROMEAREN JATORRIA? Eskolari lotutako beldurrek (irakasleren bati edo ikaskideren bati) eta familia giroan izandako gertaera negatiboek eragiten dituzte fobia horiek. Beldur nagusia ez da eskolara joan behar izatea, baizik eta familiatik, gurasoengandik bereizi edo aldendu behar izatea. Une horretan agertzen dira lehen sintomak. Are gehiago haurrak gurasoen oso mendekoak badira. Gurasoek beldurra izaten dute, eta beldur hori antsietate edo herstura moduan trasmititzen diete umeei. Haurra estutua ikustean, gurasoak are gehiago kezkatzen dira. Amaigabeko gurpil zoro bat hasiko da. 

ZER EGIN HORRELAKO KASUETAN? Haurrak urdaileko sintomak dituela badio, gurasoek sendagilearengana eraman beharko dute. Hark baieztatuko die urdaileko arazoak dituen, edo eskolara joateko aitzakia bat baino ez den. 

Arazorik ez badu, eskolara ez joateko haurrak duen arrazoia argitzen saiatu beharko dute. Horretarako, onena haurrarekin hitz egitea da. Beldurraren arrazoiak azaldu behar dizkie hark. Hori jakinda, konpontzen saiatu behar dute. 

Sekula ez da amore eman behar, etsi behar. Pisuzko arrazoirik ez badago, behintzat, umeak ez du sekula etxean geratu behar. Hasieran, gurasoetako batek lagun diezaioke eskolara. Beharrezkoa bada, denbora apur bat egon daiteke haurrarekin eskolan. Gaur egun, hasierako mailetan, eskolan ematen duten denbora gehituz doa pixkanaka. Horrela, umea egokitzen joaten da. 

Sarritan, ordea, arazoa etxean bertan dago: umea berandu jaikitzen da, gosaria korrika eta presaka hartzen du, ez du motxila topatzen... Horrek guztiak urduri jartzen ditu gurasoak, haiek ere berandu iritsiko direlako. Kasu horietan ezinbestekoa da errutina ezartzea, gauza guztiak patxadaz eta ia modu automatikoan egiteko. Horrela, umeak ez du dituen beldurrez pentsatzeko betarik izango. 

Bestalde, gurasoek interesa erakutsi behar dute seme-alabek eskolan egiten dutenaren inguruan: egin dutenaz galdetu, eskolan egin dutenarekin pozik daudela erakutsiz... 

Arazoak jarraitzen badu, laguntza profesionala eskatu beharko dute. Izan ere, litekeena da umeak eskolara joateko gehiegizko beldurra garatzea eta horrek beste patologiaren bat ezkutatzea. 

AHOLKU BATZUK GURASOENTZAT 

Hartu erritmo egokia: Eskolan dauden ume ia gehienek 9-10 orduko loaldia behar dute. Eskolara joaten diren umeen %15ek okerrera egiten dute eskolako errendimenduan ikasturtearen hasieran, lo falta dutelako. Horrek arreta jartzeko gaitasuna gutxitzen du. 

Arreta berezia jatorduei: gosariak sendoa izan behar du, eta umearen adin eta gustuetara egokitua. Hamaiketakoa ere oso garrantzitsua da. Saia zaitez elikagaiak aldatzen. Fruta edo zukuren bat hartzea oso garrantzitsua da. 

Azterketa fisiko osoa egin umeari: txertaketa egutegiari errepasoa eman. Nola dauzka txertoak umeak? Tokatzen zaizkion guztiak jarrita al dauzka? 

Eraman dentistarengana. Orain egindako aho-hortzeko prebentzioak gaitz ugari baztertzen laguntzen du. 

